
01 Golbma álbmoga 
Finnmárkku historjá muitala golbma álbmoga deaivvadeami birra: sápmelaččaid, 

norgalaččaid/dáččaid ja kvenaid. 

• Sápmelaččat leat ássan uhcimusat 2000 jagi Finnmárkkus. Dološ bivdo- ja johtalankultuvra lei 

nohkamen 1600-logus. Dalle ásaiduvve eanaš sápmelaččat mearra- ja johkagáttiide. Sii dolle 

omiid ja bivde guliid ja fuođđuid (mearra- ja johkasápmelaččat). Uhca oasáš sápmelaččain 

sierranedje doallat bohccuid (boazosápmelaččat), ja lotnolasvuohta dálu sápmelaččaiguin lei 

dávjá dehálaš oassi dan eallinlágis. 

• Dáččaálbmot lea vikiŋgaáiggis juo bivddašan davvin, ja vearuhan – duohtavuođas rievidan – 

sápmelaččaid. Dan áiggi lei Málatvuotna Romssas dáččaid ássanguovllu davverádji. Dat ii leat 

vissis goas dáččat ássagohte Finnmárkku mearragáttiide. Easkka 1300-logu rájis gávdnojit gáldut 

mat duođaštit dáčča eanadolliid dain guovlluin. 

• Kvenaid máttut ledje sisafárrejeaddjit Durdnosleagis Davvi-Norgii. Durdnosleahki lei Ruoŧa 

hálddus 1809 rádjái, sihke Ruoŧa ja Ruošša hálddus 1809-1917, ja odne sihke Ruoŧa ja Suoma 

hálddus. Sisafárren Norgii álggii 1500-logus ja lei mearkkašahtti 1700- ja 1800-logus. Kvenat 

ledje čeahpes eanadoallit, guollebivdit ja rávddit. Go Suomas lei nealgeáigi 1860-logus, de lei 

stuorra sisafárren Nuorta-Finnmárkui. 

• Sápmelaččat, kvenat ja dáččat eai leat goitge golbma áibbas sierra olmmoščeardda, ja náittosdilli 

daid gaskkas lea leamaš dábálaš. Okta joavku lea leamaš sosiálalaččat ja kultuvrralaččat sierra – 

báhpat ja eará ámmátolbmot, geat dábálaččat ledje máttadáččat. 

Norgga eiseválddit čađahedje 1800-logu gasku rájis badjel čuođi jagi aktiivvalaš ja garra 

dáruiduhttinpolitihka. Das lei ulbmil jávkadit sámi ja kvena giela ja kultuvrra. 

02 Vearuheapmi ja gávppašeapmi 
Finnmárkku obbalaš historjá ii oro muitaleamen olus maidege olbmuid birra, muhto baicce 

vearuheami ja gávppašanvuoigatvuođaid birra. 

Dat muitala dáid birra: 

• Dánmárku-Norgga, Ruoŧa ja Ruošša soahtan rájáid nalde ja vuoigatvuođaid nalde vearuhit 

sápmelaččaid siseatnamiin. Dávjá vearuhuvvo seamma olbmot sihke guktii dehe golbmii. Ruoŧa 

ja Suoma rádji mearriduvvui easka 1751:s, dalle go Guovdageaidnu ja Kárášjohka šattaiga oassin 

Dánmárku-Norggas, ja Ruošša rádji fas 1826:s.  

• Bergena, Troanddima ja Københámmana ássiid máŋggačuohtejahkásaš gilvvohallan 

ovdavuoigatvuođaid nalde gávppašeami dáfus. 1700-logus gávppašedje maiddái pomoratge, 

ruošša gávpealbmát, Davvi-Norggas. 1100-logus juo šattai Finnmárku, ja muđui ge Davvi-Norga, 

dehálaš guollelágideaddji eurohpalaš márkaniidda. Davvi-Norga gis dárbbašii importeret gortniid 

máddin dahje nuortan. 

1700-logu loahpas barge dánska-norgga ámmátolbmot ovddidit eanadoalu Finnmárkkus. Dat ii 

soahpan sápmelaččaid dološ luondduávkkástallamiin, ja gávpealbmát gis balle oažžumis unnit 

guollehivvodagaid. 

1800-logu álggus šattai Finnmárkkus, nugo muđui ge Norggas, nealgedilli ja soahti. Dánmárku-

Norga lihtodii Frankriikkain Napoleon-sođiid (1800-1815) vuolde, ja eŋgelas soahteskiippat cagge 

rittu. Eŋgelasalbmát fallehedje ja rievidedje Hámmárfeastta 1809:s, mas lei leamaš gávpotárvu 1798 

rájis.  

 



03 Heahtedilit ja ovdáneapmi 
Finnmárkkus lei dilálašvuohta máŋggabealat 1800-logu gasku rájes gitta 2. máilmmisoađi rádjái – 

doppe lei ovdáneapmi ja heahtedilli, sisafárren ja olggosfárren. Go servvodat earáhuvai, de 

rahčagođii luonddubáikedoallu ja lotnolasgávppašeapmi, seammás go dološ eallinláhki 

guollebivdduin oktan eanadoaluin dušše suolgga earáhuvai. Guliid oastin, buvttadeapmi ja 

gávppašeapmi earáhuvai, ja dámpaskiippat ja telegráfat buoridedje oktavuođa ja gulahallama. 

Lassin veaikedoibmii mii álggahuvvui Gávvuonas Álttás 1826:s ja lei oktii áiggis Davvikálohta 

stuorámus industriijafitnodat, lei jiekŋaáhpebivdu ođđa ja dehálaš ealáhus 1800-logus. 

Olmmošlaskan váikkuhii 1800-logu álggu, earret eará sisafárremiid dihte Suomas ja Mátta-Norgga 

vumiin. Eanas sisafárrejeaddjit bohte veaikedoaimma dihte, muhto maiddái eará guovlluid 

eanadoallit ásse Finnmárkui ja ráhkadedje ođđa eatnamiid/gittiid. Eiseválddit dáhtto koloniseret ja 

dáruiduhttit Finnmárkku. Das lei vuođđun sihke norgga oppalaš našunalisma ja dan áiggi ballu 

ruošša leavvamis. 

Olggosfárren Amerihkkái álggii Finnmárkkus maŋŋelis go máddin, ja dat lei erenoamáš garas 1870- 

ja 1880-jagiin. Sivvan dasa lei olmmošlaskan ja luondduriggodatvátni, earenoamážit 

gilvineananvátni. 1870-jagiin ledje dasa lassin guollegávppašeamis heajos áiggit, ja ruvkedoaibma 

lei njiedjamin. 

Heahtedilit ja politihkalaš radikaliseren váikkuhedje 1900-logu álgo njealljelot´ jagi. Ain dallege 

ledje guollebivdu ja eanadoallu dábáleamos barggut Finnmárkkus. Olbmot ain suhke ja borjjastedje 

spissain ja gárbáin uhca guollevearain gos ledje heajos hápmanat. Bivdofatnasat main lei deahkka ja 

mohtor bohte dábálaš atnui 1920-logu rájis, ja nu šattai dárbu buoridit hápmaniid. 

04 Lavdnjegoađit ja Šveica-viesut 
Davvi-Romssa ja Finnmárkku ođđasishuksen 2. máilmmisoađi maŋŋil oalát earáhuhtii guovlluid 

gos soađi ovdal ledje máŋggalágan viessomállet ja orrunvuogit. Ii boaldin earuhan olbmuid – sihke 

gorges báhppadálut, uhca guovttelanjat stobut ja goađit šadde gutnan. 

1600- ja 1700-logu rádjái adnojedje báikkálaš ávdnasat stohpohuksemii. Finnmárkkus lei uhcán 

muorra, ja danin adnui lavdnjegoahti sihke olbmuide ja omiide. Das lei muorragehá, ja seinniin ja 

robiin lei beassi ja lavdnji. Árran lei dávjá guovdu láhtti, ja robis lei reahpen. 

Lavdnjegoahti lea navdon sieiva sámi mállen. Dáččat ja kvenat dábálaččat orro cehkkojuvvon 

muorrastobuin, muhto muhtin dáluin ledje maiddái goađit ge. 1800-logu loahpas ja 1900-logu 

álggus jávkagođii orrungoahti, muhto dat lei aŋkke muhtun báikkiin anus gitta soahtejagiid rádjai 

1940-1945. Dalle dáiddii orrungoahti ožžon muorraláhtti, glásaid, seaidnebáhpára, biippu, ja biise 

dahje uvnna oktan suovvabohcciin. Maŋistaga ii oidnon erohus goađis ja uhca muoravisožis earret 

go olggobealde. Áitegoađit ja meahccegoađit ledje ain dábálaččat gitta 2. máilmmisoađi rádjái. 

Boaldima ovdal ledje máŋggalágán visttit. Gávpealbmá stohpu ja báhppadállu ledje dávjá 

huksejuvvon empiralaš dahje šveicalaš málle mielde, dan sadjái go stohpu bálddas soittii leat 

cehkkojuvvon dimbarvisti mas eai lean skoađđasat ja glássalisttut. Dat huksejedje stobuid maiddái 

ođđaset málliid mielde. Erohusat gávpoga ja boaittobeale báikkiid gaskkas, čearddalašvuođa, 

ealáhus, seađuid ja guovlluid gaskkas, oidnojedje stobuid huksenmáliin ja hámiin. 

05 Vuollásteapmi 
• Norga lei bealátkeahttá 1939:s. Stalinis ja Sovjetas (Ruoššas) lei falletmeahttunlihttu 

Hitleriin ja našunálasosialisttalaš Duiskkain. Norga balai fallehuvvot nuortan, ja Norgga 

ráđđehus dasto nannii rádjesuodjalusa Finnmárkkus. 

• Duiska Wehrmacht-veahka márai Norgii cuoŋománu 9. beaivvi 1940:s, muhto bissehuvvui 

– gaskaboddii – Áhkánjárgga soahteriidduin. Dát lei lihtolaččaid vuosttaš vuoitu Eurohpás 



soađi álggu rájis. Englándda, Polskka ja Fránska veagat sohte ovttas Davvi-norgga 

veagaiguin ja ovttain Trøndelága bataljovnnain. Álttá bataljovnnas ledje sihke dáččat, 

sápmelaččat ja kvenat. 

• Davvi-Norga lei friddja mánu guhkit go Mátta-Norga. Cuoŋománu márran illá váikkuhii 

Finnmárkui. Easkka geassemánu 16. beaivvi bohte duiskka soalddáhat Girkonjárgii, maŋŋil 

go Norga lei vuollánan geassemánu 10. beaivvi. 

• Hitler botkii lihtu Staliniin geassemánus 1941:s, ja fallehii Sovjetlihtu. Dasto šattai Sovjet 

ge lihtolažžan. Hitlera «Festung Norwegen» mielddisbuvttii ahte badjel guhttalogi 

militearalaš rusttega huksejuvvo Davvi-Romsii ja Finnmárkui. Wehrmacht vikkai hehttet 

lihtolaččaid márramis rittu bokte, ja vikkai maiddái márrat Sovjetii Nuorta-Finnmárkku 

bokte. 

• Eanemusat ledje 250.000 duiska soalddáhat Davvi-Romssas ja Finnmárkkus. 

• Lihtolaččaid Murmánskakonvoiat fievrridedje gálvvuid ruošša veagaide. Duiska konvoiat 

manne Girkonjárgga váráiduhttinhápmanii soalddáhiiguin ja gálvvuiguin Litja-soahtešilljui 

Murmánskka lahka. Goappašat bealit bávkaledje vašálaččaid konvoiaid. Duiska 

čázevuolefatnasat vuodjudedje ollu skiippaid. Rittus ledje bahkkadievva miinnat fávllis. 

• 1941 rájes bombejedje ruoššat ja lihtolaččat maiddái strategalaš báikkiid ja gávpogiid 

Finnmárkkus. Girkonjárga bávkaluvvui 328 gearddi. Valletta Maltas lei áidna gávpot 

Eurohpás mii bávkaluvvui eanet gerddiid go Girkonjárga. 

06 Soahteárga 
Buot sođiid dieđuid duohken leat olbmot, ja lohkameahttun, máŋggabealat ja máŋggalágan 

vásáhusat ja muittut. Nu lea maiddái Davvi-Romssas ja Finnmárkkus. 

1940:s ásse birrasii 60 000 olbmo Finnmárkkus. Ii ovttage eará fylkkain lean eanet duiska 

soalddáhat olmmošlogu ektui. Porsáŋggus, gos okta dain stuora militearastašuvnnain lei, ledje nu 

ollu go 27 000 soalddáha, ja dušše 3000 ássi. 

Báikkálaš ássiin ledje máŋggalágan vásáhusat “dábálaš” duiska soalddáhiiguin. Wehrmacht bearai 

lanjaid olbmuid dáluin ollu báikkiin. Dainna lágiin muhtimat oahpásmuvve duiska áhčiiguin geat 

váillahedje mánáideaset. Earát fas elle dorvvuhisvuođas dahje áittadilis. Olbmot balle norgalaš ja 

duiska nazisttain. Soalddáhat geat bohte soahtešiljuin nuortan ledje dávjá goavit ja 

traumatiserejuvvon. 

Ráđđehus Londonis dohkkehii viiddis ovttasbarggu guolástanealáhusa ja vuollástanfámu gaskkas. 

Lonuhangávppášeapmi báikkálaš ássiid ja orru soalddáhiid gaskkas lei dábálaš. Soahtejagiin 

dáhpáhuvai ollu – gálvvut vátno, olbmot bákkus gohččojuvvojedje duiska bargodillái, ja 

duiskalaččat berre skuvllaid, heasttaid ja feara maid. 

Partisánat oaffarušše ollu. Sii čađahedje hirbmat dehálaš barggu eahpedábálaš 

vuostálastinjoavkkuin. Sii ledje nissonolbmot ja almmáiolbmot – oallugat bohte guollevearain 

Várjjagis – geaid Sovjet-ruošša ageanttat oahpahedje gozihit ja saboteret. 

Finnmárkkus ledje nu ollu go 14 000 olgoriikalaš soahtefáŋggat ja bággobargit. Sin vártnuhis dilli 

čuozai garrasit olbmuide. Norggas jápme 13 500 ruošša soahtefáŋggat, ja guokte goalmmátoasi dáin 

jápme Davvi-Norggas. Dat lea mihá eanet go dat, siviila ja militeara norgalačča, geat jápme 

Norggas ja olgoriikkain soahtejagiin oktiibuot. 

07 Duiska soalddáhat 
Mii vuohttit soalddáhiid ruosta piikaáiddiin luomejekkiin duoddariin, bieđganan kánovdnarustegiin 

vuotnagátte várddobáikkiin, sámmálluvvan keramihkkabázahusain beahcevuovddis ovddeš 



meahccebuohcciviesu (lasáreahta) sajis. Geainnut ja girdišiljut leat beasakeahttá čatnon soađi 

teknologiijai – ja olbmuid gillámuššii. 

Soahteáiggi áigevihtaniid ja soahteveteránaid lohku uhccu. Dušše nuoramus Wehrmacht-soalddáhat 

geat ledje Davvi-Romssas ja Finnmárkkus ellet ain muittuideasetguin. Eatnasat bohte Duiskkas 

dahje Nuortariikkas. 

Geat sii ledje? Propagándagovvideaddjit govvidedje ja filbmejedje. Berlina strategiijat ja 

gohččumat leat duođaštuvvon, muhto nu leat maiddái soalddáhiid árgabeaivvit soahtešiljuin ja 

lasáreahtain. Olmmoš uniforbma siste boahtá ovdan priváhta govain, persovnnalaš reivviin, 

sárgosiin ja beaivegirjjiin. Garra beroštumi dehe balu vuođul gaskkustuvvojit amas- ja 

meahcceguovllut “Arsch der Welt” – máilmmi ravda – bokte. Okta soalddát čilge dan nugo 

“jáhkkemeahttun duohtavuohtan”. Gaskaijabeaivváš garuhuvvo dehe čáppášuvvo.  

Soalddát: Sihke árpmuhis veahkaválddálaš, ja jámasballán gánda guhte soađai iežas olbmuid ja 

riikka dihte. Son guhte čuovui gohččumiid maid ii lean goassege govahallan. Gávdnojit muitalusat 

sin birra geat báhččojedje go vigge báhtarit eret soalddátdilis, ja báikkálaš olbmuid birra geat vigge 

veahkehit. 

Soahti ráhkada sihke oainnus ja oaidnemeahttun háviid olbmuide ja sogaide – riikkarájáid rastá. 

Ollu vajálduhttojuvvo dahje duvdojuvvo muittus eret go eallimiin ferte joatkit. Soabadeapmi ja 

seanadeapmi lea dáhpáhuvvan máŋgga dásis guhkit áiggi. Dán árbbi leat maiddái ollu soalddáhat 

háliidan joatkit ja addit viidáseappot. 

08 Buollán eana 
1944 čakča šattai hui dramáhtalaš. Sovjet vuoitigođii soađi, ja sihke Duiska ja Suopma ražaiga. 

Suopma šiehtadii vearjoluoitaga Sovjetain. Duiska ja Suopma leigga ovdal lihtolagaid, muhto dál 

šattaiga vašálažžan. Duiska soalddáhat galge sirdojuvvot Suomas eret Finnmárkku ja Davvi-

Romssa bokte. Ruošša bealde ráhkkanedje 130 000 Rukses veaga soalddáha Litzasoahtešilljus 

Murmánskka lahka luvvet iežaset guovllu soađis, ja sihkkarastit guovllu márramiin Girkonjárgii ja 

veasttas/oarjjás Detnui. Go dákkár stuorra fápmu bahkkegođii ja lahkonišgođii, de doapmagođii 

duiska militearafápmu geassádit maŋás. Lohkameahttun Wehcmact-soalddáhiid ja máŋgaduhát 

nelgon soahtefáŋggaid geassádeapmi dáhpáhuvai oktanaga heajos geainnuid mielde. 

Golggotmánus 1944:s bođii njuolggogohččun Hitleris. Oba siviilaálbmot – badjel 70 000 máná, 

nuora, boarrása ja buohcci – galge bákkus evakuerejuvvot. Führera gohččun loahpahuvvui ná: 

“Olbmuid árkkálmastin ii dohkkehuvvo”. Duiska militearafápmu geavahišgođii “buollán eatnama 

taktihkka” maŋidit ruošša veagaid márrama. Meastta buot visttit ja sisráhkadusat norggabeale 

guovlluin davábealde ja beavžžabealde bealuštanšilju Ivgus Davvi-Romssas biliduvvojedje. Ollugat 

vásihedje bilidemiid iežaset lagas báikkiin. 

Dát boldojuvvo dahje bávkaluvvo:  

12 000 ruovttu 50 000 olbmuin. 500 stuorra ja uhca industriijafitnodaga.  

4700 náveha ja áitti. 150 skuvlla. 27 girku oktan 15 báhppadáluin. 200 guolleoastinbáikki.  

21 buohcceviesu ja dikšunruovttu. 22 000 telegráfastoalppu. 430 000 mehter áibmo- ja eanajohtasa. 

350 šalddi. 1066 el-rávdnje mutuvrra. 180 oahpistančuovgga. 350 mohtorfatnasa.  

118 elrávdnjedoaimma. 12 telefuvdnastašuvnna. 11 telegráfastašuvnna. 53 hotealla og guosseviesu. 

Duháhiid suhkanfatnasat ja uhca ja stuorra káijarusttega.  

Buot šibihat galge njuvvojuvvot. Finnmárkkus ledje dál lagabui 100 000 miinna mearas ja gáttis. 

09 Báhtareaddjit iežaset riikkas 
Eksiilaráđđehus ii ávžžuhan olbmuid evakueret. Danin oallugat jáhkke ahte gálvvut ja veahkki lei 

boahtimin johtilit. Earát sávve ahte ruoššat fargga luvvešedje oba Finnmárkku. Muhtin oassi 

álbmogis ásse friddja, muhto soađis biliduvvon Nuorta-Finnmárkkus. Buot ahkásaš olbmot 



báhtaredje ja čiehkádedje báktehoaluide ja gođiide, dahje čiehkádedje gomu fatnasiid vuollái maid 

ledje gokčan lavnnjiid- ja muoldduiguin. 23 000 olbmo – goalmmádasoassi Finnmárkku olbmuin – 

orro dálvvi boldojuvvon dahje biliduvvon guovlluin golggotmánus 1944:s gitta miessemánnui 

1945. Eai buohkat ceavzán. Oarje-Finnmárkkus ohce duiska joavkkut olbmuid dálvvi miehta. 

Oallugat váldojuvvojedje gitta. Muhtimat sáddejuvvojedje fáŋgaleairraide, nugo dan gulustuvvon 

Krøkebærslettai Sálašvákkis Romssas. 

Fáhkkadieđus bággejuvvojedje badjel 50 000 olbmo uhca bivdofatnasiidda ja fievrreduvvo rabas 

guorbmebiillaiguin dahje duiska skiippaiguin. Porsáŋggus biddjojuvvojedje 3300 finnmárkulačča 

“Karl Arp” ja “Adolf Binder” nammasaš fatnasiidda. Daid gohčodedje jápminfanasin. 

Guorbmelanjat ledje seavdnjadat ja gollosat. Dakkár heajos ja duolva dilis levve njoammu- ja 

jámolaš buozalmasvuođat johtilit. 

Bákkus evakuerejuvvon olbmot besse váldit mielde dušše dan maid ieža nagodedje guoddit. 

Oallugiin eai lean eanet gárvvut go dat mat ledje sis badjelis. Máŋgalogiduháha duolva, váiban ja 

dihkkás báhtareaddji sáddejuvvojedje čađa Romssa, Áhkánjárgga, Mussira ja Troandima. Dilli lei 

heitot ja vátni idjadeami, borramuša, dihkkebuhtisteami ja dieđuid dáfus. Muhtumat láhpadedje 

guhtet guimmiideaset. Aviissain ja almmuhantávvaliin ledje dievva ohcalanalmmuhusat. Ain dál ge 

leat muhtimat ohcamin máttaráhku dahje uhcavieljaža hávddi guhte jámii mátkki nalde, go bearaš 

fertii dušše joatkit mátkkoštemiin. 

Wehrmacht berrii viesuid, ja sáddii bákkus evakuerejuvvon olbmuid miehtá riikka. Fuolkkit válde 

vuostái iežaset olbmuid, ja ollu vierroolbmot rahpe sihke ruovttuset ja váimmuset sidjiide. 

Muhtimat vásihedje stuora kultuvrralaš erohusaid ja giellahehttehusaid, ja olbmot eai duođas ádden 

makkár gillámušaid báhtareaddjit ledje vásihan.  

Bággoevakueren ja boaldin navdojuvvo leat dat stuorámus roassun Norgga historjjás maŋŋil 

čáhppesrohttudávdda.  

10 Porsáŋggu olbmot 
Porsáŋggu sáhttá govvidit uhca Finnmárkun. Dáppe leat várit ja duoddarat, vuonat, jogat ja jávrrit 

maid sápmelaččat, kvenat ja dáččat leat ávkkástallan eallináiggis juo. 

1930:s ásse Porsáŋggus 1019 sápmelačča, 740 kvena ja 664 dáčča/rivgu. 

Porsáŋggus, nu go muđuige Finnmárkkus, gávdnui dološáiggis juo verddevuohta. Dat lei dehálaš 

ovttasbargu dáloniid, meroniid ja boazosápmelaččaid gaskkas, mii lei ávkin ja nannii fástaássi 

sápmelaččaid lotnolasealáhusa. Ovttasbarggus lei beanta eaktu gulahallat sáme- ja kvenagillii. 

Fástaássi sámit fálle orrunsaji, ja fievrrideami heasttain dahje fatnasiin go boazosápmelaččat bohte 

jođii ealuin. Sii lonohalle dujiid, guoli ja bohccobierggu. Lei maiddái dábálaš ahte dáloniin ja 

meroniin ledje geahččobohccot verddebearrašeaset ealus. Verddevuohta bisuhuvvui buolvvas 

bulvii. Maŋŋil soađi ođasmahttimiin jávkagođii verddevuohta, muhto vierru gal ain gávdno. 

Porsáŋggu olbmot eai eallán dušše luonddubáikedoaluin. Ollu smávvadoaluin lei bádji gos 

almmáiolbmot ráhkadedje reaidduid maid dárbbašedje, ja rávdebargu lei oallugiidda dehálaš 

sisaboahtu. Ovdal go Stáhta geaidnodoaimmahat álggahii doaimmas Finnmárkkus 1914:s, de ledje 

dušše báikkálaš smávvageainnut. 1930-logus huksegohte riikageainnu 50 fylkka čađa. Ollu 

almmáiolbmot besse bievlaáigge geaidnohuksenbargguide. Maiddái soađi maŋŋil ge, 

ođđasishuksema dáfus, ledje Stáhta geaidnodoaimmahat ja Telegráfadoaimmahat dehálaš 

bargoaddit. 

Stuora Bossogohpemárkan Álttás lei guhká dehálaš kultuvrralaš čoahkkananbáiki Davvikalohtas. 

Dáppe gávnnadedje sápmelaččat, kvenat ja dáččat, ruoššat, ruoŧŧilaččat ja suopmelaččat guktii 

jahkái. Dáppe sii gávppašedje ja lonohalle dulljiid, biergguid ja guoli, rávdebiergasiid, ránuid ja 

gođđosiid nugo Porsáŋgu-fáhcaid, ja eará gálvvuid nugo vuoja, jáffuid, sáltti ja duhpáha. 



11 Mearrasápmelaččat 
Mearrasápmelaččat ledje čielgasit eanetlogus Porsáŋggus 1930-logu rádjái. Dán náveha ja stobu 

eaiggádat ledje mearrasápmelaččat. 

Ealáhusvuohki dat lea stuorámus erohus sámi joavkkuin. Mearrasápmelaččat, geat leat stuorra oassi 

sámi álbmogis, ásset mearragáttiin – ábaide Finnmárkkus ja Romssas. 

Dolin elle mearrasápmelaččat eanadoaluin ja guollebivdduin, muhto fuođđobivdu, ja muhtin 

muddui boazodoallu ge, ledje maiddái dehálaččat báikedollui. Eanas olbmuin lei smávvadoallu 

gusaiguin ja sávzzaiguin. Nu fidnejedje bearrašat mielkki, bierggu ja ulluid. Báikedollui lei maiddái 

murjen ge dehálaš. Eanas olbmot gilve alcceseaset buđehiid, návrašiid ja rabárberiid. Sii bivde 

rievssahiid, njoammiliid, riebaniid ja njurjuid. Rievssat sáhtii leat juogo lonuhangálvu, dahje 

vuovdingálvu gávpealbmái. 

Nissonolbmuid ovddasvástádus lei dikšut eatnamiid ja šibihiid, dan botta go almmáiolbmot ledje 

vuotnabivddus dahje guhkit áiggiid riddobivddus. Gittiin lei hárve doarvái biebmu/rássi šibihiidda, 

ja danne eanas olbmot láddjejedje niittuid. Sii maiddái vušše debbuid ja stáráid oktan 

guollešloaguiguin šibitbiebmun. 

Mearrasámi nissonolbmot Porsáŋggus ledje beakkán dipmaduojárat. Eanaš olbmuin ledje sávzzat, 

ja nu šadde káren, batnin, čuoldin, goarrun ja gođđin dábálaš barggut. Sii gođđe ránuid – stuorra 

ullogokčasiid – maid earret eará boazosápmelaččat atne goahteloavddan. Sii gođđe gággása, 

ráhkadedje gávnniid, vuoddagiid ja boahkániid, ja gorro gápmagiid, nuvttohiid, beaskkaid, 

gálssohiid ja bittuid. 

Mearrasápmelaččat dávjá ieža duddjojedje fatnasiid. Ruovttubivddus sii atne smávvafatnasiid, 

muhto áigodatbivdui riddoguovlluin dárbbašedje stuorát fatnasiid. Eanas fatnasiid masse 1944 

čavčča evakueremis ja bilideamis, ja soađi maŋŋil lei mealgat fanasvátni. Fatnasiid lei divrras 

oastit, ja Porsáŋggus jotke oallugat ieža duddjot fatnasiid. 


